
2009ko Nafarroako Aurrekontuen aurreikuspena 4.301 milioi eurokoa da, eta erdia baino gehiago gastu sozialerako izanen da
Gobernuak, ekonomia suspertu dadin bultzatzeko, inbertsio publikoa %16 handituko du

Ostirala, 2008ko urriaren 17a. Aurreikuspenen arabera, 2009ko Nafarroako Aurrekontu Orokorretako gastua 4.301 milioi eurokoa izanen da. Gehiengoa herritarrei zerbitzuak eskaintzeko gastu sozialerako (gastuaren %55,3) eta inbertsio publikoa bultzatzeko izanen da. Inbertsio publikoa, zehazki, %16 handituko da, ekonomia suspertze aldera. 
Álvaro Miranda bigarren presidenteorde eta Ekonomia eta Ogasun Departamentuko kontseilariak 2009ko Aurrekontuen aurreproiektua aurkeztu du gaur goizean, prentsaurrekoan, eta gaur bertan Nafarroako Ekonomia eta Gizarte Kontseiluari helaraziko diote, bere iritzia emateko. 

Guztizko zenbatekoa 2008koa (4.287 milioi euro) baino handixeagoa da (+%0,34), eta gainera, hasieran aurreikusi zutena baino 140 milioi gehiago gastatzea aurreikusten dute. Hain zuzen ere, urriaren 8an aurrekontuak finantzatzeko esparru berria onartu zuen Zerga eta Finantzaketa Politikaren Kontseiluak, eta horri esker handitu ahal izan dute 2009ko Nafarroako gastu ahalmena. 

Krisiaren aurkako Aurrekontuak
2009ko Aurrekontuek hiru oinarri dituzte, eta lehenengoa “gastuaren zorroztasuna eta eraginkortasuna” da. Gobernuak, ildo horretan, gastu arrunta %6 murriztu du.

Bigarren oinarria “herritarrekiko konpromisoa” da. Zehazki, Aurrekontuen aurreproiektuaren bidez nafar gizarteari eskainitako zerbitzuak mantendu eta hobetu nahi ditu Nafarroako Gobernuak, eta hala, guztizko zenbatekoaren %55,3 Hezkuntzarekin, Osasunarekin, Gizarte Gaiekin, Etxebizitzarekin eta beste zerbitzu batzuekin zerikusia duten proiektu eta zerbitzuetarako izanen da. Politika horren bidez egoera txarrean dauden taldeei krisi ekonomikoari aurre egiten lagundu nahi die gobernuak, eta gainera, herritar guztiei eskainitako zerbitzu publikoen kalitatea sendotu nahi du. 

2009ko Aurrekontuetako hirugarren oinarria “ekonomia suspertzeko bultzada” da. Horretarako, 2009ko inbertsio publikoa %16 handitu du Gobernuak (329,9 milioi euro guztira), eta inbertsio gehienak Nafarroa 2012 Planeko lehentasunezko proiektuetarako izanen dira. Bestalde, Aurrekontuetatik kanpo, beste 341 milioi euroko gastua eginen dute Nafarroa 2012 Planeko proiektuetarako. 

Zenbateko nagusiak

Esan dugun moduan, 2009ko Aurrekontuetako gastua 4.301 milioi eurokoa izanen dela aurreikusten dute. Diru sarrerei dagokienez, berriz, honako hauek aurreikusten dituzte: zergen bidez, 3.304,4 milioi euro (2008an baino %9 gutxiago); tasen eta beste sarrera batzuen bidez, 228,3 milioi euro (2008an baino %4,5 gutxiago); enpresa publikoen bidez, 123,2 milioi euro; eta zerga mozkinen bidez, 442 milioi euro. Diru sarrerak osatzeko, 196 milioi euroko zor publikoa jaulkiko dute (PFEZaren %1, onartuta dagoen gehienezko ehunekoa), eta baita 7,5 milioi euroko zor publikoa ere finantza eragiketetarako. 

Gastua honela banatuko da: langileak, 1.157,7 milioi euro (+%7,1); gastu arruntak, 1.997,4 milioi euro (-%6); zuzeneko inbertsioak, 329,9 milioi euro (+%16); kapital transferentziak, 676,1 milioi euro (-%9,7); eta gainerako gastuak, 140,8 milioi euro. 

Zentzu horretan, langileekin zerikusia duen gastuaren hazkundea azpimarratu behar dugu. Zehazki, langile kopuruaren gorakadarekin lotuta dagoen hazkundea da: 2008an, Nafarroako Administrazioan 1.250 langile hartu dituzte, herritarrentzako zerbitzuak indartu eta hobetzeko, batik bat Hezkuntzaren (640) eta Osasunaren (475) arloetan; 2009an, berriz, 350 irakasle hartuko dituzte. Honako arlo hauetan ere langile kopuruak gora egin du: mendekotasunaren artapenean, 30 langile gehiago; epaitegietan, 40 langile gehiago; eta Foruzaingoan, 100 bat polizia gehiago (2008tik 2009ra bitarte hasiko dira lanean).

Aurrekontua, Departamentuka

Aurrekontu handiena Osasun Departamentuak (903,1 milioi euro), Ekonomia eta Ogasun Departamentuak (710 milioi euro) eta Hezkuntza Departamentuak (644,1 milioi euro) izanen dute. 

Berrikuntza, Enpresa eta Enplegu Departamentuari dagokionez, aurrekontua 413,7 milioi eurokoa izanen da. Familia, Gazteria, Kirol eta Gizarte Gaietako Departamentuaren aurrekontua 362,7 milioi eurokoa izanen da; Lehendakaritza, Justizia eta Barne Departamentukoa, 284,7 milioi eurokoa; Toki Administrazioko Departamentukoa, 254,3 milioi eurokoa; Etxebizitza eta Lurralde Antolamenduko Departamentukoa, 236,2 milioi eurokoa; Herri Lan, Garraio eta Komunikazio Departamentukoa, 202,5 milioi eurokoa, Landa Garapen eta Ingurumen Departamentukoa, 180,2 milioi eurokoa; Kultura eta Turismo Departamentukoa, 74 milioi eurokoa; eta Erakundeekiko Harremanetarako eta Gobernuaren Eledunaren Departamentukoa, 17,2 milioi eurokoa. 

Azkenik, Nafarroako Parlamentuko aurrekontua 17,1 milioi eurokoa izanen da; Nafarroako Ikus-entzunezkoen Kontseilukoa, 645.000 eurokoa; eta Nafarroako Kontseilukoa, 588.417 eurokoa. 

7.100 euroko gastua biztanleko 

2009ko Aurrekontuen aurreproiektuaren arabera, biztanleko batez besteko gastua 7.100 eurokoa izanen da. 

Aurrekontuetako gastuko euro bakoitza honela banatuko da: hezkuntza, etxebizitza, haurrak, adingabeak, ezinduak, gizarte sustapena, osasuna, etab., 55,32 zentimo; garapen ekonomikoa, I+G+b, merkataritza, turismoa, enpresa, azpiegiturak, nekazaritza, etab., 18,39 zentimo; Gobernuaren, Parlamentuaren, toki entitateen eta beste administrazio batzuen funtzionamendua, 21,87 zentimo; justizia, herritarren segurtasuna, eta garapenerako lankidetza, 3,36 zentimo; eta zorren ordainketa, 1,06 zentimo. 

